
B9-0587/2022

Riżoluzzjoni tal-Parlament Ewropew dwar suspetti ta' korruzzjoni mill-Qatar u l-ħtieġa 
usa' ta' trasparenza u responsabbiltà fl-istituzzjonijiet Ewropej
(2022/3012(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar il-Qatar, b'mod partikolari 
dik tal-21 ta' Novembru 2013 bit-titolu "Il-Qatar: is-sitwazzjoni tal-ħaddiema migranti"1 
u dik tat-23 ta' Novembru 2022 dwar is-sitwazzjoni tad-drittijiet tal-bniedem fil-kuntest 
tat-Tazza tad-Dinja tal-FIFA fil-Qatar2,

– wara li kkunsidra l-Artikolu 2 tat-Trattat dwar l-Unjoni Ewropea (TUE),

– wara li kkunsidra l-Artikolu 132(2) tar-Regoli ta' Proċedura tiegħu,

A. billi politiċi ta' livell għoli, inkluża l-Viċi President tal-Parlament Eva Kaili, membri tal-
persunal politiku, lobbyists u l-familji tagħhom, allegatament aċċettaw pagamenti 
indebiti mill-Qatar biex jinfluwenzaw it-tfassil tal-politika fil-Parlament Ewropew;

B. billi operazzjoni ta' infurzar tal-liġi mwettqa mill-awtoritajiet Belġjani, Taljani u Griegi 
rriżultat fis-sekwestru ta' aktar minn EUR 600 000 fi flus, kif ukoll ta' kompjuters u 
mobiles, u fl-arrest ta' tmien individwi sal-lum, li erbgħa minnhom ġew akkużati 
b'korruzzjoni, ħasil tal-flus u kriminalità organizzata;

C. billi, fil-każ ta' dan l-iskandlu, huwa allegat li NGO bl-isem ta' Fight Impunity intużat 
bħala mezz biex jiġi ffaċilitat il-ħasil ta' fondi illeċiti, u dan qajjem dubji dwar il-
leġittimità u l-integrità ta' NGOs affiljati ma' ċerti gruppi politiċi jew Membri tal-PE;

D. billi teżisti storja deplorevoli ta' korruzzjoni, ħasil tal-flus u parteċipazzjoni fil-
kriminalità organizzata f'diversi organizzazzjonijiet internazzjonali u tali każijiet 
jikkostitwixxu theddida li qed tikber għall-integrità u l-leġittimità tal-Parlament 
Ewropew, tal-Kummissjoni u tal-Kunsill b'mod partikolari;

E. billi f'Settembru 2019, żewġ gazzetti Belġjani ta' kuljum, L'Echo u De Tijd, żvelaw 
dettalji tar-recording tal-interrogazzjoni ta' ex aġent tal-intelligence Belġjana u 
rrappurtaw dwar investigazzjoni preliminari fil-konfront tal-Kummissarju Reynders, li 
kien akkużat b'korruzzjoni u ħasil tal-flus b'rabta mal-bini ta' ambaxxata f'Kinshasa kif 
ukoll mal-bejgħ ta' opri tal-arti ta' kwalità ħażina bi prezzijiet ħafna ogħla milli suppost, 
filwaqt li allegatament aċċetta pagamenti mingħand negozjanti tal-armi u kandidat 
presidenzjali tar-Repubblika Demokratika tal-Kongo;

F. billi l-Kummissarju Jourová tokkupa kariga għolja bis-saħħa tal-appoġġ tal-biljunarju u 
ex Prim Ministru taċ-Ċekja, Andrej Babiš, li huwa ssuspettat b'ħasil tal-flus u 
miżapproprjazzjoni ta' fondi Ewropej;

1 ĠU C 436, 24.11.2016, p. 42.
2 Testi adottati, P9_TA(2022)0427.

G. billi s-sena li għaddiet, il-gazzetta Franċiża ta' kuljum, Libération, irrappurtat dwar 
skandlu li jinvolvi lil imħallfin tal-Qorti tal-Ġustizzja tal-Unjoni Ewropea u lill-
Kummissjoni, u akkużat lill-imħallfin u lil politiċi importanti tal-Grupp PPE b'kunflitti 
ta' interess u eżerċitar ta' influwenza;

H. billi Libération żvelat ukoll li l-Kummissjoni u l-awtoritajiet ta' diversi Stati Membri 
kienu għamlu pressjoni fuq l-Uffiċċju Ewropew ta' Kontra l-Frodi biex ma jinvestigax 
il-każ u, sal-lum, l-istituzzjonijiet tal-UE ma ħadu ebda azzjoni fir-rigward tar-rapporti;

I. billi r-"reklutaġġ" ta' leġiżlaturi u uffiċjali Ewropej ta' livell għoli minn reġimi totalitarji 
– biex effettivament jaqilbu l-lealtà tagħhom u jirrappreżentaw l-aġenda malinna tar-
reġimi totalitarji kontra l-interessi tad-demokraziji tal-Punent – mhux biss huwa 
kwistjoni estremament diviżiva u urġenti, iżda jqajjem ukoll mistoqsijiet dwar jekk 
pajjiżi ostili humiex qed javviċinawhom u għaliex m'hemmx regoli rigward l-
opportunitajiet ta' impjieg disponibbli għal leġiżlaturi u uffiċjali ta' livell għoli ladarba 
jkunu telqu mill-kariga pubblika;

J. billi l-valur ta' ċerti uffiċjali għar-reġimi totalitarji mhuwiex biss minħabba l-pożizzjoni 
tagħhom fl-istituzzjonijiet jew fil-gvernijiet, iżda huwa pjuttost ukoll minħabba l-
familjarità intima tagħhom mal-proċeduri interni, u l-għarfien tagħhom, u ta' kif 
jingħelbu l-kontroverifiki inerenti fid-demokraziji tal-Punent;

K. billi l-għażla speċifika u r-reklutaġġ ta' tali uffiċjali ta' livell għoli malli jitilqu mill-
kariga pubblika jirrappreżentaw mhux biss opportunità enormi għas-setgħat ostili, iżda 
anki theddida serja għas-sigurtà nazzjonali, li tikxef il-ħtieġa li jiġu riveduti u riformati 
regolarment il-kontrokontrolli rigward ir-regoli, il-politiki u l-proċeduri dwar it-tluq jew 
l-irtirar sabiex atturi malinni ma jkollhomx il-mezzi biex jinvolvu ruħhom f'attivitajiet 
ta' tixħim u reklutaġġ u f'attivitajiet kompromettenti;

L. billi l-iżvilupp tal-pipelines Nord Stream, għad-detriment tas-sigurtà Ewro-Atlantika u 
s-sigurtà tal-enerġija tal-UE u minkejja l-protesti ta' diversi Stati Membri, jirrappreżenta 
wieħed mill-każijiet l-aktar xokkanti fejn leġiżlaturi u mexxejja demokratiċi tal-Punent 
intużaw minn atturi statali malinni;

M. billi l-Qatar jiżvolġi rwol importanti fil-finanzjament tal-gruppi Iżlamisti fl-Ewropa 
fosthom, partikolarment, l-organizzazzjonijiet assoċjati mal-Fratellanza Musulmana; 
billi l-maġġor parti tal-finanzjament hija fornuta minn Qatar Charity biex tgħin fil-bini 
ta' moskej u ċentri Iżlamiċi fl-Ewropa, bil-għan li ssaħħaħ l-identità Iżlamista u tintegra 
l-Iżlam politiku fil-komunitajiet Musulmani fl-Ewropa kollha; billi l-istazzjon tal-
aħbarijiet Al Jazeera, iffinanzjat mill-Qatar, huwa magħruf li xerred diżinformazzjoni u 
propaganda, u kien ukoll implikat f'din l-attività, fuq livell dinji;

N. billi l-Qatar rebaħ il-proċess ta' kandidatura biex jorganizza t-Tazza tad-Dinja fost 
allegazzjonijiet kredibbli ta' tixħim u korruzzjoni; billi r-reġimi awtoritarji użaw l-
isponsorizzazzjoni u l-organizzazzjoni ta' avvenimenti sportivi internazzjonali biex 
itejbu r-reputazzjoni internazzjonali tagħhom, prattika magħrufa bl-isem ta' 
"sportswashing", u fost l-eżempji ta' din il-prattika hemm l-Olimpjadi ta' Sochi 2014 u t-
Tazza tad-Dinja tal-FIFA 2018 fir-Russja, l-Olimpjadi ta' Beijing 2022 fiċ-Ċina u t-
Tazza tad-Dinja tal-FIFA 2022 fil-Qatar;

1. Jissottolinja li l-iskandlu ta' korruzzjoni mikxuf reċentement fl-ogħla livell tal-istruttura 
ta' governanza tal-Parlament espona l-ipokrisija u l-istandards doppji li ma jistgħux jiġu 
ttollerati;

2. Jisħaq fuq il-ħtieġa urġenti li tissaħħaħ id-deterrenza kontra l-korruzzjoni u l-għażla u r-
reklutaġġ ta' uffiċjali istituzzjonali u leġiżlaturi ta' livell għoli minn setgħat barranin 
ostili;

3. Jirrimarka li dan l-iskandlu huwa biss parti żgħira minn problema ikbar, peress li ħafna 
istituzzjonijiet internazzjonali oħra, inklużi l-Kummissjoni, il-Qorti tal-Ġustizzja u l-
Qorti tal-Awdituri, ġew akkużati wkoll, bħala minimu, b'attivitajiet mhux etiċi u 
legalment dubjużi;

4. Jiddeplora l-fatt li dawk li jirrappreżentaw lil dawn l-istituzzjonijiet skreditati kellhom l-
awdaċja jikkritikaw u jwiddbu lil Stati Membri għal allegati nuqqasijiet fir-rigward tal-
hekk imsejjaħ stat tad-dritt; jikkundanna bil-qawwa l-istandards doppji u l-ipokrisija tal-
istituzzjonijiet tal-UE f'dan ir-rigward;

5. Jissottolinja l-fatt li dan l-iskandlu ta' korruzzjoni huwa r-riżultat tal-impunità u tan-
nuqqas ta' responsabbiltà li huma rampanti fil-Parlament Ewropew;

6. Jisħaq li l-penali għall-korruzzjoni ma jridux ikunu purament simboliċi u li l-UE 
għandha tagħti eżempju li jiskoraġġixxi lill-uffiċjali l-oħra kollha;

7. Jitlob li l-Membri tal-PE jinżammu responsabbli kemm għad-dikjarazzjonijiet tagħhom 
kif ukoll għall-azzjonijiet tagħhom;

8. Jitlob li ssir valutazzjoni sħiħa tal-konformità tal-istituzzjonijiet kollha tal-UE mal-
valuri stabbiliti fl-Artikolu 2 tat-TUE, b'mod partikolari l-istat tad-dritt;

9. Jinsisti li m'għandha titwaqqaf ebda istituzzjoni li, bħall-oħrajn kollha, tkun suxxettibbli 
għall-korruzzjoni u l-influwenza barranija – pjuttost, l-evalwazzjoni bir-reqqa tal-
funzjonament tal-istituzzjonijiet tal-UE għandha titħalla f'idejn l-Istati Membri, li huma 
l-"awturi tat-Trattati" u għandhom is-setgħa jikkostitwixxu u jsawru l-istituzzjonijiet 
skont ir-rieda sovrana tagħhom;

10. Jappella għal analiżi kritika tal-proċeduri ta' ħidma tal-Parlament u tal-istituzzjonijiet l-
oħra tal-UE, imwettqa minn entità esterna imparzjali;

11. Jitlob, għalhekk, li jitwaqqaf kumitat speċjali b'rappreżentanti mill-Istati Membri biex 
jivvaluta l-issodisfar tal-valuri mill-istituzzjonijiet tal-UE; jitlob li tingħata attenzjoni 
speċjali lil-lobbying u l-korruzzjoni ta' livell għoli mir-Russja matul is-snin, bħal fil-każ 
tal-pipelines Nord Stream, kif ukoll l-influwenza ta' atturi malizzjużi oħra, bħall-Iran u 
ċ-Ċina;

12. Jisħaq fuq l-importanza li l-Istati Membri jiksbu aktar kontroll fuq l-istituzzjonijiet u l-
ħtieġa li ma jiġux stabbiliti "korpi tal-etika" magħmula minn uffiċjali istituzzjonali 
internazzjonali li għandhom it-tendenza jattakkaw lill-Istati Membri mingħajr 
responsabbiltà politika sinifikanti;

13. Jitlob b'insistenza li, sakemm titwettaq il-valutazzjoni msemmija hawn fuq, ikun instab 
rimedju għan-nuqqasijiet kollha u jkunu ġew evitati r-riskji kollha, l-istituzzjonijiet tal-
UE jibqgħu lura milli jippuntaw subgħajhom lejn Stati Membri għal allegati nuqqasijiet;

14. Jitlob l-applikazzjoni sħiħa tar-regoli dwar l-informaturi fl-istituzzjonijiet tal-UE u li 
jiġi stabbilit reġistru effettiv ta' trasparenza tal-lobbyists fl-UE;

15. Jikkundanna bil-qawwa l-użu tal-isportswashing; jistieden lill-federazzjonijiet sportivi 
internazzjonali u lill-organizzazzjonijiet sportivi b'mod ġenerali ma joqogħdux għar-
reġimi awtoritarji u għat-tixħim tagħhom u jiżguraw b'mod totali l-integrità u l-ekwità 
fl-isport;

16. Jikkundanna u jesprimi tħassib serju rigward il-finanzjament tal-Qatar indirizzat lill-
organizzazzjonijiet Iżlamisti u lill-istituzzjonijiet reliġjużi fl-Ewropa u jistieden lill-
Gvern tal-Qatar jieqaf jagħmel tali finanzjament minnufih;

17. Jagħti istruzzjonijiet lill-President tiegħu biex tgħaddi din ir-riżoluzzjoni lill-
Kummissjoni, lill-Kunsill u lill-gvernijiet u lill-parlamenti tal-Istati Membri.


